
Maki Na Telu Napa

YOANE
Siriyuia
Visayuena Na Tusi Nene

Suniena plas na tusi nini

E maki kiena Yoane na telu, naga pio si naga
sape ‘nasumonena”, a naga siria pa yaru tai,
kien kia Kaias, napa naga nasumonena tai na
sumare. Mieluar Kaias nene, komin naga miila
ke 1i nalelagaena lala, a pisa pania vena naga ve
taveve re pelaga kiena yaru viowa tai napa kiena
kia Totripas.

Kompasnen tusi la na nini

Visena pesa 1-4

Nasumonena mieluar Kaias 5-8

Nasumonena naga pisi kawe visena kiena
Totripas 9-10

Nasumonena kekaran pelaga kiena Timitrias
11-12

Visena maro 13-15

Visena pesia
1 In na yermarua nasumonena nesiri maki
nini pimasu, wolai napa Kaias. Pona ita lapasia
apieluen ko ke yo, ana nesape nevisa van ko
nekekara papisi na nepitawe ko sina e maki nini,

1:1 Yuniaena 19:29; Rom 16:23; 1Kor 1:14

komin nesitom ko papisi, taveve pelaga wo na
visena na lelaga kiena Supe.

2 Erau, nekilia sane ko na osuma ga omloge
poga ga silaga komin kioma malena teke pa e
limana ne Ntewa rui, ana nemlenwo ko ke silau,
vena kioma yuniaena la wo lue ga silau, a vena
inanena ve kila kare re yepenia. 3 Nanagane na
pe yam piavi re poli, wenlaita pasia apim atol
e nini, la asunyu pan inu sanape napa ko na
otaveve ke visena na lelaga kiena ne Supe, okila
ke kiena yumaena wo lala pano-o yar la apisu
sane kioma malena naga mesmes nenaga. Kiela
visawalena kila sineu kekara na kekara papisi.
4 Pe sur re si ta napa kilia kila neloge wo sanene
poli, ana pogos napa nemloge naruu la asumalu
ke marera sanene e visena na lelaga kiena ne
Supe, naga nene na nepisu po papisi.

Kaias naga pe yar tai napa akilia awasinea

5 Erau, potena van ko e yumaena la napa
omiyumaen ke pe na iilaen yar la napa amial ke
amio Lologena Wo, pogos napa apim atol amiu.
La apim sane ape wolawa ga lala, ana amiu pasia
amon visuar laena, a ko, ko na okila po pan
la papisi. ¢ La apim apisawal pan na lelagaena
lala e sumare nae e nini rui, asunyu yuniaena
wo na kioma sinesiena. Ana nagane yar tapena
si lapasia apim asike amio ko nanagane, ana
nepiun tan ko vena ko oiila la nmena ga. A
visae akila yumaena punu pisi, popon akilia
avisuvevelia e narin sur tai, vena iila laena e
kiela mrapa, sane mesmesun na kilaen van yar
napa miyumaen ke yumaena kiena ne Ntewa.

7 Lala nene amialin ga sur nene, pogos napa
la apa amlologon ke visena pan yar la napa pe
amlelaga re poli wa, la pe sinelan re asape la
nene avisuar la e sur tai poli, komin pe amla
re Yesu e kiela malena poli wa. 8 Ana ita napa
temla Yesu e kieta malena, teke e ita narui vena
iilla laena. Popon teiilaar la, teiila la, vena kilaen
sane ita mena ga teyakolkol temio la, ita punu ga
na yumaenen veraga e visena na lelaga kiena ne
Supe.

Totripas naga pisuar sumare pe po re poli

9 Pona ko na okilia pa yo rui napa in na nesiri
maki panon sur nene pan nalelagaena lala e
sumare rui, ana Totripas nene, naga sinenan
pisape ve supen la, naga pe pisu kilale in re
poli, naga pe sinenan re yagogonen kiau visena
la poli, naga pisawo ke yumaena kiena Supe
napa memiyuniaen ke ne. 10 Naga pis ke papisi,
pisa ke visena viowa lala moki pan imimi, pisa
kotalia kare imimi papisi. A pe pis viowa re ga
poli, ana miyunae niena piowa ga, vanon napa
yar la napa akila ke yumaen kiena ne Ntewa
amalivin amiu, pe sinenan la re poli, pisape
awasupe la sina. A metavan nene, pogos napa
amiu pasia apisuar la, amiila la e yumaena napa
lala apiminia, a naga sumalu koven plan amiu
mena petan sumare. Sur la napa naga kila ke ne
pe mesmes re nena poli, pogos napa sa nevimasu
nekaten amiu, yoko ita punu ga teva lele taaga
tevisawele tekila ve sanapenia.

11 Erau, nesape nevisa van ko, yar nene kila
piowa pan ko papisi, a piowa ga napa ko niena

okila si viowa sanene vania. Ve otaveve re pelaga
viowa, ko na monar otaveve pelaga napo. Yar
napa kila po pan yeririna tapena lala naga pe
yeririna kiena ne Ntewa lelaga, ana yar napa kila
piowa pan yar tapena, naga pe pisu re Ntewa poli
wa, sike perina wa.

Timitrias naga pe yar wo tai

12 Ana Timitrias nene, naga yoko iila ko.
Yeririna la akekaran naga, apisa asape naga
miyumae po papisi, a visena kiena ne Ntewa
pisayu ke pelaga la napa sike e kiena malena,
pisape po papisi. Ana in mena nepisu sane pe
yar wo tai, a nekilia sane ko na omlelaga e kiau
visena, sane nepisa ke sur lelaga pan ko ne.

Visena maro ) _
13 Sur la mokliu navisaen van ko sike ga wa,

ana pe sineun re nesiri e maki nini poli. 14 Ana
sineun nesape ve yam ve viavi re na neimasu

nevisu amiu, pisi na tekilia tevis van ita e ga e
marata. . . o

15 Sumare sike amio ko. Kioria erau lala nae e
nini asape Ntewa visa ruru ko. Ana awis, ovisa

van erau la punu ga napa amiu asike ne, ovisave
Ntewa visa ruru amiu niena ga.

Nesape naga ga nene yo napa nesape nevisa,
visena maro e nene.

